
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শত্রু এক




 



এদেশ বিপন্ন আজ জানি আজ নিরন্ন জীবন

মৃত্যুর প্রত্যহ সঙ্গী নিয়ত শত্রুর আক্রমণ

রক্তের আল্পনা আঁকে কানে বাজে আর্তনাদ সুর,

তবুও সুদৃঢ় আমি, আমি এক ক্ষুধিত মজুর।

আমার সম্মুখে আজ এক শত্রু: এক লাল পথ,

শত্রুর আঘাত আর বুভুক্ষায় উদ্দীপ্ত শপথ।

কঠিন প্রতিজ্ঞা-স্তব্ধ আমাদের দৃপ্ত কারখানায়,

প্রত্যেক নির্বাক যন্ত্র প্রতিরােধ সংকল্প জানায়।

আমার হাতের স্পর্শে প্রতিদিন যন্ত্রের গর্জন,

স্মরণ করায় পণ। অবসাদ দিই বিসর্জন।

বিক্ষুব্ধ যন্ত্রের বুকে প্রতিদিন যে যুদ্ধ ঘােষণা,

সে যুদ্ধ আমার যুদ্ধ তারই পথে স্তব্ধ দিন গােনা।

অদূর দিগন্তে আসে ক্ষিপ্র দিন জয়ােন্মত্ত পাখা

আমার দৃষ্টিতে লাল প্রতিবিম্ব মুক্তির পতাকা।

আমার বেগান্ধ হাত, অবিরাম যন্ত্রের প্রসব

প্রচুর প্রচুর সৃষ্টি শেষ বজ্র সৃষ্টির উৎসব।

